Jacobi Poggii Florentini Praefatio in libros Historiarum Populi Florentini ad
Federicum Comitem Urbinatem

Alexandrum Macedonem Philippi filium ferunt, invictissime Princeps, cum in Sigeum ad Achillis
tumulum venisset, ingemuisse, quod illa qua is esset aetate, multa praeclara facinora peregisset:
guodque egregium virtutum, ac laudum suarum praeconium nactus esset; quibus rebus ita suam
ignaviam incusare visus eft, ut nullo unquam tempore postmodum quieverit, donec non modo illius,
fed omnium Graecorum gloriam superaret. C. quoque Caesarem multis post seculis imagine
Alexandri perspecta ad majora quaedam incensum affirmant. Quod si Achillis monumentum, et
inanis imago tantum roboris, ac virium habuere, ut illos ad maximam gloriam perducerent: quid
existimare debemus, eorum quos viderunt, praeclaros excellentesque viros facta in animis eorum
valuisse? Certe id arbitror, sicuti facta dictis anteponenda sunt, et quae cernuntur magis movent,
guam quae audimus, aut aliorum scriptis percipimus; sic quae fieri a praestantibus ingenio viris
videmus, multo magis nos acuunt, et ad omnem laudem ut expergiscamur, quibusdam quasi stimulis
admonent. Verum cum ita comparatum natura sit, ut suae tantum tempestatis homines cernere, et
intueri oculis liceat, summorum virorum ingenio inventum, et perfectum est, ut literis mandando
res gestas; quae diversis in locis longa rerum serie evenerint, perspici possit. Hinc quantum utilitatis
generi humano historia fidissima rerum custos afferat, quantumque omnes, qui haud in obscuro
egere, illi debeant, cum ea sola praesentes nobis illos semper faciat, intelligi potest, cujus e
cognitione clarissimorum facinorum memoria ad immortalitatis studium excitemur, atque ex
aliorum operibus, et uniuscujusque vita, consilia, mores, fortunae varietates, et incertos bellorum
eventus cognoscamus.

[...]
Poggi Bracciolini Florentini Historiarum Florentini Populi Libri Primi Epitome

Ea scripturus bella, quae Florentinus Populus cum Vicecomitum familia, quaeve cum ceteris ad haec
usque tempora paulo centum amplius annos vario marte gessit, operae pretium fore putavi, initia,
variumque urbis nostrae statum usque ad primum cum Archiepiscopo bellum recensere paucis, tum
adjicere ejus familiae primordia, quae pollens potensque viris, et imperio prae caeteris Italiae
principibus fuit. Florentiam urbem satis constat initium traxisse a Romanis ex ea civium colonia,
guam L. Sylla post civilem victoriam Fesulas divisis viritim agris misit. Hi montium asperitatem
fugientes in plano consedere juxta fluentem Arnum, a quo, et Fluentiam primum, ut Plinio placet,
positam dixere. Id mihi similius videtur vero, quam quod Leonardus Aretinus scriptum suis in
historiis reliquit, existimans, quoniam inter duo fluenta Arnum, et Munionem locata esset,
Fluentiam appellatam. Sed magis Plinio, qui hujus urbis origini proximus aetate fuit, et Munionem
non fluentem, sed torrentem vado saepius aestate arido appellari docet, credendum videtur. Posteri
deinde Florentiam paucis, ut sit quandoque, mutatis litteris appellarunt. Prioris urbis perpauca
supersunt vestigia, ut thermarum rudera quaedam novis aedificiis inserta, a quibus et hodie
propinquus vicus thermae vocitatur. Aquaeductus quoque lapideus, cujus extra urbem nonnulli
arcus apparent, ac templum superstat nobile, quod Marti gentilitas dicavit, nunc Johanni Baptistae
sacratum; nomen et Capitolii, et propinqui fori instar urbis Romae ad hanc diem perseverat. Ea
civibus, opibusque plurimum aucta Romano Imperio usque ad Totilam Gothorum Regem paruit, a
guo sexcentesimo fere post eam conditam anno, captam, et eversam tradunt: trecentos deinde
circiter annos deserta cultoribus, demum a Carolo Magno post adeptum imperium restituta. Civibus

variis in locis a fortuna dispersis receptaculum fuit. Ad avitam urbem reliquiae civium reversae brevi
tempore admodum coaluerunt. Duos initio Consules, et centum patres, qui Reipublicae praeessent
Senatum sibi crearunt. Variis cum Fesulanorum novae urbi invidentium, tum aliorum finitimorum
bellis lacessiti sub Imperatoribus qui post Carolum regnarunt, a quorum praetoribus regebantur,
parvos intra fines coacti se suaque egregie defendentes vixere. Otho primus Imperator fines eorum
guos Comitatum appellavit, ad sex passuum millia protendit, anno restitutae urbis trigesimo nono.
Imperitantium deinde iniquitas magis tyrannorum, quam bonorum Principum more variis urbem
injuriis vexantium ad capessendam libertatem coegit.



